
MƏDƏNİYYƏT

Fələkdən kam  
almayan talesiz şair

Və ya “37-ci il çovğunu”nun 
soldurduğu poeziya gülşəni

Ötən əsrin 8-ci ilində, iyin ayının 5-də Bakıda anadan olan Mikayıl Müşfiq 
poeziya kəhkəşənında doğan parlaq ulduz kimi nur saçdı. Taleyin ona yazdığı 
qısa ömrü sevgi və gözəllik şairi kimi tanınması üçün kifayət etdi. Amma əgər 
Stalin repressiyasının qurbanı olmasaydı, daha çox yazıb-yaradacaq, dünya 
şöhrəti qazanacaqdı.

Ata-anasını erkən itirən Mikayıl 
nənəsi Qızqayıt xanımın himayəsində 
böyüyüb boya-başa çatıb. Xalq yara-
dıcılığı örnəklərini dərindən bilib və elə 
buna görə də könlünü şeirə, sənətə ve-
rib. Azərbaycan Dövlət Darülfünunun 
(indiki N.Tusi adına Azərbaycan Dövlət 
Pedaqoji Universiteti) dil və ədəbiyyat 
fakültəsini bitirib. 18 yaşında "Bir gün" 
adlı şeiri "Gənc işçi" qəzetində çap 
ediləndən sonra istedadlı  şair kimi ta-
nınıb və dövri mətbuatda müntəzəm 
çıxışlar edib. Adı çəkilən kimi  onun 
"Yenə o bağ olaydı", “Oxu, tar", “Külək-
lər”, “Ana”, “Yağış” və nəğmələşərək 
dillər əzbəri olan bir sıra başqa şeirləri 
yada düşür. Güclü lirikası hər zaman 
şairə qarşı həsəd yaradıb. Sevgilisinin 
gülüşünü lalə yarpağında şehə bənzə-
dən Müşfiqin şeir rüzgarı əsdikcə ar-
zular gül açıb pardaxlanır, ruhlara işıq 
saçılır. Misraları, sanki, “rəqs eyləyən 
gur damlalar, sıra-sıra, inci-inci nur 
damlalardır”:

     
Rəssam, sevgilimin rəsmini gəl çək,
Sevgilim gözəldir, sən də gözəl çək.
Nazına çatanda fırçadan əl çək,
Qoy, onun nazını mən özüm çəkim...

Təəssüf ki, “Dolaşma sıldırım sal 
qayalıqda, daşlar ayağını əzər, ma-
ralım!” – deyən şairin öz yolu sıldırım 
qayalıqlardan keçməli olub. Bədnəzər 
gözlərdən yayına bilməyib, “dik-
sinə-diksinə qıya baxıb” və 29 yaşın-
da güllələnib. Üzüqara zəmanə təbi 
qaynar bulaqlara bənzəyən sevgi və 
gözəllik şairinin ömrünü yarıda qırsa 
da, əbədi mənəvi həyat qazanıb. ”Biz 
də muradımızca fələkdən kam alay-
dıq”, – deyən Müşfiq nakam şair kimi 
ədəbiyyat tarixinə düşüb, əsərləri Azər-
baycan poeziya xəzinəsinin inciləri sı-
rasında yer alıb.      

Onun yaradıcılığında sosial və mə-
dəni məsələlərlə bağlı fikirlər də özü-
nün parlaq ifadəsini tapıb. 1956-cı il 
mayın 23-də SSRİ Ali Məhkəməsinin 

Hərbi kollegiyasının qərarına əsasən, 
ölümündən sonra bəraət alıb. Dörd 
il əvvəl isə Azərbaycan Respublikası 
Nazirlər Kabinetinin qərarı ilə Müş-
fiqin əsərləri dövlət varidatı elan edilən 
müəlliflərin siyahısına daxil edilib.

“Yazalım, özümüzü öyməyəlim, Fü-
zuliyə dəyməyəlim”, – deyən,  könlünü 
ilahi misralarının şirinliyində ovudan, 
115 yaşlı həmişəcavan şairin ruhunu 
şad etmək məramı ilə gözəl şeirlərin-
dən birini oxucuların diqqətinə çatdırı-
rıq. 

Əli NƏCƏFXANLI,  
“Xalq qəzeti”

Mikayıl MÜŞFİQ

SƏNİN GÜLÜŞLƏRİN 

Qarşımda nazlanıb yеnə gülürsən, 
Bilsən gülüşlərin nəyə bənzəyir? 
Mən dеsəm artıqdır, özün bilirsən, 
Lalə yarpağında şеhə bənzəyir. 

Sənin gülüşlərin bir ruzgar kimi
Əsərkən arzumun gülü açılır. 
Gülsə dodaqların ulduzlar kimi 
Ruhuma bir sərin işıq saçılır. 

Söylə, gözəllərin dodaqlarından, 
Bu oynaq gülüşlər umulmuşdur? 
Sənin hər qəhqəhən ay kənarından 
Kеçən buludmudur, uçan quşmudur? 

Sənin gülüşlərin yaz səhərindən 
Hissimə, fikrimə sanki rəng alır. 
Gül ki, şеirlərim gülüşlərindən 
Qırılmaq bilməyən bir ahəng alır. 

Sən güldüyün zaman bu şad günümdə 
Açılır qarşımda, canlanır bahar. 
Bəzən başucumda, bəzən önümdə 
Şimşəklərim çaхar, sularım aхar. 

Cahan ki solmayan bir bağça-bağdır, 
Burda rəvamıdır gülmədən ölmək! 
Yazıq o şəхsə ki, qaraqabaqdır, 
Nə qədər yaraşır insana gülmək!

Mikayıl Müşfiq – 115

Fədakar mətbuat tarixçisi kimi yaddaşlarda yaşayan Nəriman Zeynalov 
həm təhsil aldığı universitetin jurnalistika fakültəsinin müəllimi, həm də 
“Xalq qəzeti”ində (o zamankı “Kommunist” qəzeti) ədəbi işçi, şöbə müdiri 
vəzifələrində  nümunəvi fəaliyyəti ilə seçilib. Müəllim adı, jurnalist imzası, alim 
zəhmətkeşliyi onu daim fərqləndirib.

“Molla Nəsrəddin” jurnalının  tarixi 
ilə bağlı 1967-ci ildə namizədlik, 1988-ci 
ildə isə doktorluq dissertasiyaları müda-
fiə etmiş Nəriman müəllim Azərbaycanın 
mətbuat tarixi ilə bağlı 2 cildlik dərsliyin 
də müəllifi olub. Peşəkar fəiliyyətində jur-
nalistikanın nəzəri və praktik sahələrinə 
paralel surətdə diqqət ayırıb. O, 1977-ci 
ildən başlayaraq 10 ilə qədər “Sovet kən-
di” qəzetinə redaktorluq edib. Ömrünün 
son illərində doğma jurnalistika fakültə-

sinə qayıdaraq dekan seçilib.1989-cu ilin 
yazında, 56 yaşında dünyasını dəyişib.

Nəriman Zeynalov istedadlı publisist, 
gənc yazarlar üçün ustada çevrilmiş bir 
qələm sahibi idi. 1971-ci ildə oçerkləri 
“Qızıl qələm” mükafatına layiq görülüb. 
“Gümüş dəstəkli qılınc” romanının, “Oğul 
o kəsdir ki”, “Dağlar oğlu”, “Bərəkətli tor-
paq” oçerklər kitablarının müəllifi olub. 
Dövri mətbuatdakı bir çox hekayə və 
məqalələri hələ də yaddaşlardadır.

Unudulmaz insan, qayğıkeş müəllim 
olan Nəriman Zeynalov neçə-neçə gənc 
jurnalistin yetişməsinə, püxtələşməsinə 
zəhmət sərf edib. Onların çoxu bugünün 
ünlü qələm sahibləridir. Elə ustadın 90 
illiyi ərəfəsində onların ikisindən – tanın-
mış şair, tərcüməçi, publisist, Əməkdar 
mədəniyyət işçisi Vaqif Bəhmənli və jur-
nalist, tarix üzrə  fəlsəfə doktoru Amalya 
Qasımovadan onun haqqında ürək söz-
lərini söyləmələrini xahiş etdik.   

Vaqif Bəhmənli:
– Peşəkar jurnalistikaya atdığımız ilk 

və sonrakı addımlar boyu Nəriman müəl-
limin şəxsində qismətimizə düşən təmas-
lar, görüşlər, ustad-tələbə münasibətləri-
nin təsviri romana sığmaz.

...1973-cü ilin sentyabrın ilk həftələ-
rində səhər-səhər qrupumuz jurnalistika 
fakültəsinin ayrıca, birmərtəbəli binasının 
küçəyə baxan auditoriyasında yerləşmiş-
di. Balaca dərs otağı işıqlı idi. O gəldi, 
35-40 yaşlarında, son dərəcə zövqlə ge-
yinmiş cavan müəllim içəri girəndə mənə 
elə gəldi ki, auditoriyadakı işıq bir az da 
çoxaldı. Nəriman Zeynalovla ilk tanış-
lıq günündən 50 il ötüb keçsə də, onun 
şəxsən mənə əta etdiyi o nur, o yaradıcı 
ruh bir an belə olsun duyğu və düşün-
cəmi, yaddaşımı tərk etməyib, zərrəcə 
şübhə olmasın, nə qədər canımda can 
var, nəfəsim gedib-gəlir, belə də olacaq. 
Təbii ki, bu sayaq düşünən yalnız mən 
deyiləm. 

Nəriman Zeynalov ustad müəllim idi. 
O bizə milli mətbuatımızın tarixini öyrə-

dirdi. Gözümüzün önündə Mirzə Fətəli 
Axundov, Həsən bəy Zərdabi, Ömər Faiq 
Nemanzadə, Üzeyir Hacıbəyli... kimi 
dahi şəxsiyyətlərin simasını canlandırır, 
onların məramını, Azərbaycan sevda-
sını anladır, "Əkinçi", "Molla Nəsrəddin" 
jurnalının qeyrət, namus, elm qoxuyan, 
solmayan, tarixi səhifələrini vərəqləyirdi. 
Nəriman Zeynalovun dərslərindəki pe-
daqoji səmimiyyət, klassik irsə sonsuz 
ehtiram onunla nəticələnirdi ki, biz tarixi-

liklə müasirliyi iç-içə, qaynayıb qovuşmuş 
halda dərd edirdik. Onun təfsirində mət-
buatın keçmişdəki təcrübəsi yalnız tarix 
deyil, eyni zamanda, müasir jurnalistika 
üçün yaradıcılıq mənbəyi, stimul, publi-
sistik metod idi. Etiraf edək, hər müəllim-
də belə alınmır...

Onun dərsləri monoloq deyil, canlı 
dialoq üstündə qurulurdu. Bir dəfə sadə 
bir məsələ qoydu: Yazılan məqalənin adı 
nə zaman qoyulsa yaxşıdı, yazıya baş-
lamazdan əvvəl, yoxsa, yazını bitirəndən 
sonra? Hərəmiz bir söz dedik, mübahisə 
uzun sürdü. Nəriman müəllim məsələni 
yekunlaşdırdı, adın əvvəl, yaxud son-
ra qoyulmağı elə də fərq eləməz, təki, 
uşaq sağlam doğulsun. Sonra biz "Sovet 
kəndi" qəzetində onun rəhbərliyi altında 
coşqun yaradıcılığa başlayanda Nəri-
man müəllimin parlaq redaktor qələmi 
məqalələrin üstünə elə uyğun adlar, rub-
rikalar çıxarırdı ki, onlar mətbu prosesdə 
yenilik kimi qəbul edilir, digər qəzetlər, 
müəlliflər tərəfindən də davam olunurdu. 

Nəriman Zeynalov indi həyatda olma-
sa da, 90 yaşa həyatda varmış kimi və 
şərəflə yetişən ustad jurnalist milli mət-
buatımıza məxsus olduqca dəyərli irsdir. 

Məhz o, ötən əsrin 70-80-ci illərində 
mahiyyətcə puç sovet jurnalistikasından 
80 il geridə, mətbuat tariximizdə qay-
naqlanan mənbələri öz dövrünün mət-
buat axarına qovuşdurmaq istəyən, həm 
nəzəri, həm təcrübi, həm də təşkilati 
baxımdan belə bir prinsipial əlaqənin ya-
ranması uğrunda mücadilə aparan mət-
buat xadimi olmuşdur və var!

Amalya Qasımova:
– Nəriman Zeynalov fakültəmizin sa-

yılıb seçilən müəllimlərindən idi. Sadə 
və səmimi olması, tələbələrlə dostyana 
davranışı onu hamımızın sevimlisinə çe-
virmişdi.  Tədris etdiyi kurs  jurnalistika 
fakültəsinin aparıcı fənlərindən hesab 
olunurdu. Hətta Azərbaycan mətbuatına 
dair ilk dərsliyi də o yazmışdı və iki cildlik 
göy üzlü “Azərbaycan mətbuatı” tarixi əli-

mizdən düşməzdi.  
Ərəb əlifbasını orta məktəbdə öyrən-

mişdim. Amma, 1-ci kursda da bizə bu 
əlifbanı tədris etmişdilər. Bunu ona görə 
xatırladım ki, Azərbaycan mətbuatının  
əsil nüsxələri ilə tanışlıq bu əlifbanı bil-
mədən mümkün deyildi. 

Bir gün Nəriman müəllim mətbu-
at tarixinə marağımı hiss edib mənə    
M.F. Axundov adına Pespublika kitabxa-
nasında mövcud olan ilk qadın qəzeti 
“İşıq”dan bir yazını kiril əlifbası ilə köçürüb 
ona gətirməyimi tapşırmışdı. Bilmirəm o 
mənim bu işi nə səviyyədə yerinə yetirə-
cəyimi yoxlayırdı, ya yazı onun  özünə la-
zım idimi. Amma, bu kiçik öhdəliyi yerinə 
yetirməyim mənim gələcək elmi fəaliyyə-
timin istiqamətinə çevrildi.

Bu,  həm də  Nəriman müəllim tərə-
findən jurnalistika fakültəsi mətbuat tarixi 
fənninin o zaman mövcud olan Proqramı-
na əks olan bir  dəyişiklik idi. Çünki bu 
proqramda “Burjua mətbuatı”  başlıqlı 
bir bölmə var idi  ki,  “ Həyat”,” Fyüzat”, 
“Səda”   və digər mətbu orqanlarla yana-
şı,  ilk qadın qəzetimiz “İşıq”  da buraya 
daxil edilmişdi.  Biz Azərbaycanda qadın 
mətbuatının tarixini sovetlər dövründə 
nəşr edilən  “Şərq qadını”  jurnalı  kimi 
öyrənirdik. 

 “İşıq” Nəriman müəllimin tövsiyəsi ilə 
mənim elmi yaradıcılığıma  əsl işıq oldu. 
Tələbə elmi işimdən sonra bu mövzu-
nu  davam etdirdim və  AMEA-nın A.A. 
Bakıxanov adına Tarix İnstitutunda “XİX 
əsrin sonu- XX əsrin əvvəllərində  şimali 
Azərbaycan mətbuatında  qadın prob-
lemləri (1901-1917)” adlı  geniş elmi  iş 
ərsəyə gəldi. Ona görə də “Azərbaycan-
da ilk qadın mətbuatı: “İşıq” qəzeti”  adlı 
təbliğat xarakterli kitabımda  “Sevimli 
müəllimim Nəriman Zeynalovun  əziz 
xatirəsinə”  sözlərini böyük minnətdarlıq 
hissi ilə yazdım. Öyrədənlər, bilik bəxş 
edənlər müqəddəs insanlardır. Onlarin 
yeri qəlbimizdədir. 

Hazırladı: Ə.ƏLİYEV,  
“Xalq qəzeti”

Nəriman Zeynalov – 90

Çağdaş jurnalistlərin 
unudulmaz müəllimi

Poeziyamızın danışan dili
Onun səsi yağ kimi yumşaq, bal kimi şirindir

Ona de ki, xoşbəxtəm,
yalan danış adımdan.
De ki, əsər qalmayıb
Sən gördüyün adamdan.

Bədii qiraət ustası Ağalar Bayramo-
vun o şeiri nə vaxt, hansı tədbirdə səs-
ləndirdiyini xatırlamasaq da, misraların 
avazında duyğuların pərvazlanması 
yaxşı yadımızdadır. Tamaşaçılarla dolu 
salona dərin bir sükut çökmüşdü. “Könül 
quşu”nun qanadlarında sirli bir səyahət 
başlamışdı. 

Ağalar Bayramov isə ötürdü. Səsində 
ovundurucu bir təskinlik vardı. Bu təskin-
lik isə başqasını yaşatmaq üçün yanan 
bir insan ürəyinin hökmünün səs tellərin-
də ifadəsi idi...  

Əvvəlki onilliklərdə bədii qiraət us-
taları ilə görüşlər çox keçirilərdi. Kazım 
Ziya, Müxlis Cənizadə, Soltan Nəcəfov, 
Əli Zeynalov, Əminə Yusifqızı, Mikayıl 
Mirzə, Həsən Əbluc kimi sənətkarlar te-
leekranlarda, səhnələrdə sözün rəngini 
səslə cilvələndirər, bizə ədəbiyyatı, po-
eziyanı sevdirərdilər. Bu sirdən-sehirdən 
çıxa bilməzdik. İndi qiraət ustaları az olsa 
da, çıxışlarını sevə-sevə dinləyirik. Ağa-
lar Bayramov bu sırada birincilərdəndir. 
Dilçi-alim, professor Tofiq Hacıyev Ağalar 
Bayramovun sənətini özünəməxsus tərz-
də dəyərləndirib: “Təbii ki, xəmiri, çörəyi 
dada gətirən duzdur. Dilin də, danışığın 
da ürəyə yatması, zövqü oxşaması ifaçı-

nın, söz sahibinin bəlağətindəki duzdan 
asılıdır. Bu gün yazıçı, şair, artist, müğən-
ni bolluğunda usta qiraətçi azlığı aşkar 
görünür. Bu az olan sənətkarların içəri-
sində əməkdar artist Ağalar Bayramov öz 
ifasının duzu ilə seçilir. Onun səs tembri 
bir ilahi vergidir. İfasının bütün dadı-duzu 
onun içindədir”.

Hazırda dosent kimi çalışdığı 
İncəsənət Universitetini fərqlənmə 
diplomu ilə bitirib. Düz 40 ildir ki, ürəkləri 
fəth edir, gözəlliyə, yaxşılığa kökləyir. 
Elə bir söz sərrafıdır ki, ifaları sonsuza 
qədər dərinə nüfuz edir, özününküləşir, 
doğmalaşır. Aktyorluq da edir, rejissorluq 
da. Amma bədii qiraəti hamısından üstün 
tutur, səsinin qüdrəti ilə sözün urvatını 
artırır.

Ağalar Bayramovun ifaları ona görə 
təsirli, valehedicidir ki, hər şeiri əzbərlə-
yib səhnəyə çıxmır. İlk növbədə özünün 
yüksək zövqünü oxşayan,  duyğu və 
düşüncələrinə hakim kəsilən nümunələ-
ri seçib təqdim edir. Söz sərrafı səslən-
dirdiyi şeirlərin hər kəlməsini, misraları 
sanki əvvəlcə özünün canına, qanına 
hopdurub, söz xəzinəsi düzəldir, sonra 
böyük ustalıqla ipə-sapa düzür. Ecazkar 
səsi ilə sanki möcüzə yaradır. Sözə yeni 
can verir, nəfəs gətirir, həyat bəxş edir. 
Böyük Məmməd Arazın “Ya rəbbim, bu 
dünya sən quran deyil, Fəzada yerini də-
yiş dünyanın...”,  “Götür gözlərimi, dörd 
gözün olsun, Ağlama, qorxuram göz 
yaşlarından”, Əli Kərimin “Qayıt, gözüm 
nuru, könlüm atəşi, Qayıt, sahmana sal 
bu kainatı”, Cabir Novruzun isə “Bu dün-
yamı dəyişirəm səni unutmaqdan ötrü, 
Ölümə elçi düşürəm səni unutmaqdan 
ötrü...” misralarındakı məna yükü uzun 
müddət dinləyicinin qəlbinə hakim kəsilir. 

Bədii qiraət ustasının məharətlə təq-
dim etdiyi söz bəzən ürəklərdə, beyinlər-
də ən güclü tufan belə qoparmağa qadir-
dir. Vətən ətirli şeirlərini səsləndirərkən 
sanki od püskürür, alov saçır. “Ayağa dur 
Azərbaycan”, “Məndən ötdü”, “Azərbay-
can dünyam mənim”, “Vətən” və digər 

şeirlərdəki Vətən, yurd sevgisini dinlə-
yiciyə sirayət etdirir. Onun ifasında şair 
Ramiz Qusarçaylının:   

“Sənsən Azadlıq eşqim, 
sənsən Hürr, – deyəcəyəm,
Ən son nəfəsimdə də  
sənə şeir deyəcəyəm,
Şuşada sən qonduğun  
daşa pir deyəcəyəm,
Çəkəcəyəm gözümə  
kölgən düşən torpağı
Azərbaycan bayrağı!” 

– misraları səslənərkən bu odu, alo-
vu, yanğını daha dərindən duyursan. 

...Bu da bir tale gərdişidir ki. Ağalar 
müəllimin oğlu 1991-ci ildə Qubadlıda 
faciəvi şəkildə dünyasını dəyişib və o 
vaxt elə orada da dəfn edilib. Qarabağı, 
o cümlədən də Qubadlını mənfur qonşu-
lar işğal etdikdən sonra, 2020-ci ilin Zəfər 
Yürüşünə qədər – düz 28 il balasının mə-
zarını ziyarət edə bilməyib. Ürək dağla-
yan həzin görüş zamanı isə deyib: “Dur, 
oğlum, dur, “namərd” atan 28 ildən son-
ra görüşünə gəlib. Dur, səsimə səs ver, 
Şəhriyar! Sənə görə 3 min şəhid balamız 
canından keçib...” – Bax, belə kövrək və 
həssas bir insandır Ağalar müəllim.

Bu yaxınlarda Ağalar Bayramov Rə-
sul Rza Ədəbiyyat Ocağı İctimai Birliyinin 
Rəsul Rza mükafatına layiq görülüb. 

Çağdaş poeziyamızın görkəmli nü-
mayəndəsi, doğma Kəlbəcərin həsrə-
tinə dözə bilməyərək dünyadan köçmüş 
Məmməd Aslan Ağalar Bayramova qulaq 
asanda “Bu səs yurd həsrətinə od vuran 
səsdir” - deyib

Şair Ayaz Arabaçı ona həsr etdiyi şe-
irində deyir:

Ruhum yenə Ağaların səsində,
Ağrı dağı gəzdi desəm, inanın.
Mən bu səsə Çıraqqala, Əlincə,
Mən bu səsə  Bəzzdi desəm, inanın.

Arzu olub birnəfəsə çatmışıq,
Neçə-neçə şirin vədlər dadmışıq.
Çox təamlar, çox nemətlər dadmışıq,
Bu səs ayrı həzzdi desəm, inanın. 

İnanırıq, şair, çoxdan inanırıq.

Leyla QURBANOVA,  
N.ƏLİ,  

“Xalq qəzeti”

Süni intellekt  
yalan da danışa bilər
ChatGPT chatbotunu idarə edən süni intellekt işəgötürəni razı salmaq üçün 

yalan danışa bilər. 

Bu fikri Pensilvaniya Universitetinin 
Uorton Biznes Məktəbinin professoru Et-
han Mollik deyib.

Onun sözlərinə görə, süni intellekt 

(AI) insana bir sıra işlərdə, o cümlə-
dən elektron məktubların yazılmasında 
kömək edə bilər. Lakin təcrübəçilərdə 
olduğu kimi, AI-nin də qənaətbəxş nəti-
cələr əldə etməsi üçün insanlara ehtiyacı 
var: “Süni intellekt qüsursuz ola bilməz, 
insan ona kömək etməlidir”. 

Professor onu da qeyd edib ki, tələ-
bələrindən ChatGPT-dən istifadə etmə-
yi tələb edir ki, onlar onun üstünlüyünü 
başa düşə bilsinlər. 

L.AZAD,  
“Xalq qəzeti”

